
29-06- 
† Μνήμη τῶν Ἁγίων ἐνδόξων καὶ πανευφή-
μων Ἀποστόλων καὶ Πρωτοκορυφαίων Πέ-

τρου (†64) καὶ Παύλου (†67). 
ΕΝ Τῼ ΜΕΓΑΛῼ ΕΣΠΕΡΙΝῼ 

ΙΕΡΕΥΣ: Εὐλογητὸς ὁ Θεὸς 
ἡμῶν, πάντοτε, νῦν, καὶ ἀεί, καὶ εἰς 
τοὺς αἰῶνας τῶν αἰώνων. 

ΑΝΑΓΝΩΣΤΗΣ: Ἀμήν. 
Δεῦτε, προσκυνήσωμεν καὶ 

προσπέσωμεν τῷ βασιλεῖ ἡμῶν 
Θεῷ. 

Δεῦτε, προσκυνήσωμεν καὶ 
προσπέσωμεν Χριστῷ, τῷ βασιλεῖ 
ἡμῶν Θεῷ. 

Δεῦτε, προσκυνήσωμεν καὶ 
προσπέσωμεν αὐτῷ Χριστῷ, τῷ βα-
σιλεῖ καὶ Θεῷ ἡμῶν.  

Ψαλμὸς ργ΄ (103). 
Εὐλόγει ἡ ψυχή μου, τὸν Κύριον, 

Κύριε ὁ Θεός μου ἐμεγαλύνθης 
σφόδρα. 

Ἐξομολόγησιν καὶ μεγαλο-
πρέπειαν ἐνεδύσω, ἀναβαλλόμενος 
φῶς ὡς ἱμάτιον. 

Ἐκτείνων τὸν οὐρανὸν ὡσεὶ 
δέῤῥιν, ὁ στεγάζων ἐν ὕδασιν τὰ 
ὑπερῷα αὐτοῦ. 

Ὁ τιθεὶς νέφη τὴν ἐπίβασιν 
αὐτοῦ, ὁ περιπατῶν ἐπὶ πτερύγων 
ἀνέμων. 

Ὁ ποιῶν τοὺς Ἀγγέλους αὐτοῦ 
πνεύματα, καὶ τοὺς λειτουργοὺς 
αὐτοῦ πυρὸς φλόγα. 

Ὁ θεμελιῶν τὴν γῆν ἐπὶ τὴν 
ἀσφάλειαν αὐτῆς, οὐ κλιθήσεται εἰς 
τὸν αἰῶνα τοῦ αἰῶνος. 

Ἄβυσσος ὡς ἱμάτιον τὸ περι-
βόλαιον αὐτοῦ, ἐπὶ τῶν ὀρέων 

στήσονται ὕδατα. 
Ἀπὸ ἐπιτιμήσεώς σου φεύξο-

νται, ἀπὸ φωνῆς βροντῆς σου δει-
λιάσουσιν. 

Ἀναβαίνουσιν ὄρη, καὶ κατα-
βαίνουσι πεδία εἰς τόπον, ὃν ἐθε-
μελίωσας αὐτά. 

Ὅριον ἔθου, ὃ οὐ παρελεύσο-
νται, οὐδὲ ἐπιστρέψουσι καλύψαι 
τὴν γῆν. 

Ὁ ἐξαποστέλλων πηγὰς ἐν 
φάραγξιν, ἀναμέσον τῶν ὀρέων 
διελεύσονται ὕδατα.       

Ποτιοῦσι πάντα τὰ θηρία τοῦ 
ἀγροῦ, προσδέξονται ὄναγροι εἰς 
δίψαν αὐτῶν. 

Ἐπ’ αὐτὰ τὰ πετεινὰ τοῦ οὐρα-
νοῦ κατασκηνώσει ἐκ μέσου τῶν 
πετρῶν δώσουσι φωνήν. 

Ποτίζων ὄρη ἐκ τῶν ὑπερώων 
αὐτοῦ ἀπὸ καρποῦ τῶν ἔργων σου 
χορτασθήσεται ἡ γῆ. 

Ὁ ἐξανατέλλων χόρτον τοῖς 
κτήνεσι, καὶ χλόην τῇ δουλείᾳ τῶν 
ἀνθρώπων. 

Τοῦ ἐξαγαγεῖν ἄρτον ἐκ τῆς γῆς 
καὶ οἶνος εὐφραίνει καρδίαν 
ἀνθρώπου. 

Τοῦ ἱλαρῦναι πρόσωπον ἐν 
ἐλαίῳ καὶ ἄρτος καρδίαν 
ἀνθρώπου στηρίζει. 

Χορτασθήσονται τὰ ξύλα τοῦ 
πεδίου, αἱ κέδροι τοῦ Λιβάνου, ἃς 
ἐφύτευσας. 

Ἐκεῖ στρουθία ἐννοσσεύσουσι, 
τοῦ ἐρωδιοῦ ἡ κατοικία ἡγεῖται 
αὐτῶν. 

Ὄρη τὰ ὑψηλὰ ταῖς ἐλάφοις, 
πέτρα καταφυγὴ τοῖς λαγῳοῖς. 

Ἐποίησε σελήνην εἰς καιρούς ὁ 
ἥλιος ἔγνω τὴν δύσιν αὐτοῦ. 

Ἔθου σκότος, καὶ ἐγένετο νύξ ἐν 
αὐτῇ διελεύσονται πάντα τὰ θηρία 
τοῦ δρυμοῦ. 

Σκύμνοι ὠρυόμενοι τοῦ ἁρπᾶσαι 
καὶ ζητῆσαι παρὰ τῷ Θεῷ βρῶσιν 
αὐτοῖς. 

Ἀνέτειλεν ὁ ἥλιος, καὶ συνήχθη-
σαν, καὶ εἰς τὰς μάνδρας αὐτῶν 
κοιτασθήσονται. 

Ἐξελεύσεται ἄνθρωπος ἐπὶ τὸ 
ἔργον αὐτοῦ, καὶ ἐπὶ τὴν ἐργασίαν 
αὐτοῦ ἕως ἑσπέρας. 

Ὡς ἐμεγαλύνθη τὰ ἔργα σου, 
Κύριε, πάντα ἐν σοφίᾳ ἐποίησας, 
ἐπληρώθη ἡ γῆ τῆς κτίσεώς σου. 

Αὕτη ἡ θάλασσα ἡ μεγάλη καὶ 
εὐρύχωρος, ἐκεῖ ἑρπετὰ ὧν οὐκ 
ἔστιν ἀριθμός, ζῷα μικρὰ μετὰ 
μεγάλων. 

Ἐκεῖ πλοῖα διαπορεύονται, 
δράκων οὗτος, ὃν ἔπλασας 
ἐμπαίζειν αὐτῇ. 

Πάντα πρὸς σὲ προσδοκῶσι, 
δοῦναι τὴν τροφὴν αὐτῶν  εἰς 
εὔκαιρον δόντος σου αὐτοῖς συλ-
λέξουσιν. 

Ἀνοίξαντός σου τὴν χεῖρα, τὰ 
σύμπαντα πλησθήσονται χρηστότη-
τος ἀποστρέψαντος δέ σου τὸ 
πρόσωπον, ταραχθήσονται. 

Ἀντανελεῖς τὸ πνεῦμα αὐτῶν, 
καὶ ἐκλείψουσι, καὶ εἰς τὸν χοῦν 
αὐτῶν ἐπιστρέψουσιν. 

Ἐξαποστελεῖς τὸ πνεῦμα σου, 
καὶ κτισθήσονται, καὶ ἀνακαινιεῖς 
τὸ πρόσωπον τῆς γῆς. 

Ἤτω ἡ δόξα Κυρίου εἰς τοὺς 

αἰῶνας εὐφρανθήσεται Κύριος ἐπὶ 
τοῖς ἔργοις αὐτοῦ. 

Ὁ ἐπιβλέπων ἐπὶ τὴν γῆν, καὶ 
ποιῶν αὐτὴν τρέμειν ὁ ἁπτόμενος 
τῶν ὀρέων, καὶ καπνίζονται. 

ᾌσω τῷ Κυρίῳ ἐν τῇ ζωῇ μου, 
ψαλῶ τῷ Θεῷ μου ἕως ὑπάρχω. 

Ἠδυνθείη αὐτῷ ἡ διαλογή μου, 
ἐγὼ δὲ εὐφρανθήσομαι ἐπὶ τῷ 
Κυρίῳ. 

Ἐκλείποιεν ἁμαρτωλοὶ ἀπὸ τῆς 
γῆς, καὶ ἄνομοι, ὥστε μὴ ὑπάρχειν 
αὐτούς.  

Εὐλόγει, ἡ ψυχή μου, τὸν 
Κύριον.Καὶ πάλιν· 

Ὁ ἥλιος ἔγνω τὴν δύσιν αὐτοῦ 
ἔθου σκότος, καὶ ἐγένετο νύξ. 

Ὡς ἐμεγαλύνθη τὰ ἔργα σου, 
Κύριε πάντα ἐν σοφίᾳ ἐποίησας. 

 Δόξα... Καὶ νῦν... Ἀλληλούϊα, 
Ἀλληλούϊα, Ἀλληλούϊα. Δόξα σοι ὁ 
Θεός (ἐκ γ΄). 

Ἡ ἐλπὶς ἡμῶν, Κύριε, δόξα σοι. 
ΔΙΑΚΟΝΟΣ: Ἐν εἰρήνῃ τοῦ 

Κυρίου δεηθῶμεν. 
ΧΟΡΟΣ: Κύριε, ἐλέησον.  
[καὶ μετὰ ἀπὸ κάθε αἴτηση] 
Ὑπὲρ τῆς ἄνωθεν εἰρήνης, καὶ 

τῆς σωτηρίας τῶν ψυχῶν ἡμῶν, τοῦ 
Κυρίου δεηθῶμεν. 

Ὑπὲρ τῆς εἰρήνης τοῦ σύμπα-
ντος κόσμου, εὐσταθείας τῶν ἁγίων 
τοῦ Θεοῦ Ἐκκλησιῶν, καὶ τῆς τῶν 
πάντων ἑνώσεως, τοῦ Κυρίου δε-
ηθῶμεν.  

Ὑπὲρ τοῦ ἁγίου οἴκου τούτου, 
καὶ τῶν μετὰ πίστεως, εὐλαβείας, 
καὶ φόβου Θεοῦ εἰσιόντων ἐν αὐτῷ, 
τοῦ Κυρίου δεηθῶμεν. 

Ὑπὲρ τῶν εὐσεβῶν καὶ ὀρθο-
δόξων χριστιανῶν, τοῦ Κυρίου δε-
ηθῶμεν. 

Ὑπὲρ τοῦ πατρός καὶ Ἀρχιεπι-
σκόπου ἡμῶν (......), τοῦ τιμίου 
πρεσβυτερίου, τῆς ἐν Χριστῷ δια-
κονίας, παντός τοῦ Κλήρου καὶ τοῦ 
Λαοῦ, τοῦ Κυρίου δεηθῶμεν.  

Ὑπὲρ τοῦ εὐσεβοῦς ἡμῶν 
Ἔθνους, πάσης Ἀρχῆς καὶ 
Ἐξουσίας ἐν αὐτῷ, τοῦ κατὰ ξηρὰν 
θάλασσαν καὶ ἀέρα φιλοχρίστου 
ἡμῶν στρατοῦ, τοῦ Κυρίου δε-
ηθῶμεν. 

Ὑπὲρ τῆς πόλεως (Μονῆς, Κώμης) 
ταύτης, πάσης πόλεως καὶ χώρας 
καὶ τῶν πίστει οἰκούντων ἐν 
αὐταῖς, τοῦ Κυρίου δεηθῶμεν. 

Ὑπὲρ εὐκρασίας ἀέρων, 
εὐφορίας τῶν καρπῶν τῆς γῆς καὶ 
καιρῶν εἰρηνικῶν, τοῦ Κυρίου δε-
ηθῶμεν. 

Ὑπὲρ πλεόντων, ὁδοιπορούντων, 
νοσούντων, καμνόντων, 
αἰχμαλώτων καὶ τῆς σωτηρίας 
αὐτῶν, τοῦ Κυρίου δεηθῶμεν. 

Ὑπὲρ τοῦ ῥυσθῆναι ἡμᾶς ἀπὸ 
πάσης θλίψεως, ὀργῆς, κινδύνου 
καὶ ἀνάγκης, τοῦ Κυρίου δε-
ηθῶμεν. 

Ἀντιλαβοῦ, σῶσον, ἐλέησον καὶ 
διαφύλαξον ἡμᾶς, ὁ Θεός, τῇ σῇ 
χάριτι. 

Τῆς Παναγίας, ἀχράντου, ὑπε-
ρευλογημένης, ἐνδόξου, Δεσποίνης 
ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν 

ἡμῶν, Χριστῷ τῷ Θεῷ παρα-
θώμεθα. 

ΧΟΡΟΣ: Σοὶ, Κύριε. 
ΙΕΡΕΥΣ: Ὅτι πρέπει σοι, πᾶσα 

δόξα, τιμὴ καὶ προσκύνησις, τῷ Πα-
τρὶ καὶ τῷ Υἱῷ καὶ τῷ Ἁγίῳ 
Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων. 

ΧΟΡΟΣ:  Ἀμήν. Ψαλμὸς 140 
Ἦχος β΄ 

Κύριε ἐκέκραξα πρὸς σέ, 
εἰσάκουσόν μου, εἰσάκουσόν μου, 
Κύριε. Κύριε, ἐκέκραξα πρὸς σέ, 
εἰσάκουσόν μου πρόσχες τῇ φωνῇ 
τῆς δεήσεώς μου, ἐν τῷ κεκραγέναι 
με πρὸς σὲ εἰσάκουσόν μου, Κύριε. 

Κατευθυνθήτω ἡ προσευχή μου, 
ὡς θυμίαμα ἐνώπιόν σου, ἔπαρσις 
τῶν χειρῶν μου θυσία ἑσπερινὴ 
εἰσάκουσόν μου, Κύριε. 

Ἦχος β´. Αὐτόμελον.  
Στίχ. ά. Ἐὰν ἀνομίας παρατηρή-

σῃς, Κύριε, Κύριε, τίς ὑποστήσεται; 
ὅτι παρὰ σοὶ ὁ ἱλασμός ἐστιν. 

Ποίοις εὐφημιῶν στέμμασιν, ἀ-
ναδήσωμεν Πέτρον καὶ Παῦλον; 
τοὺς διῃρημένους τοῖς σώμασι, καὶ 
ἡνωμένους τῷ Πνεύματι, τοὺς θεο-
κηρύκων πρωτοστάτας· τὸν μέν, ὡς 
τῶν Ἀποστόλων προεξάρχοντα, τὸν 
δέ, ὡς ὑπὲρ τοὺς ἄλλους κοπιάσα-
ντα· τούτους γὰρ ὄντως ἀξίως, ἀ-
θανάτου δόξης, διαδήμασι στεφα-
νοῖ, Χριστὸς ὁ Θεὸς ἡμῶν, ὁ ἔχων 
τὸ μέγα ἔλεος. 

Στίχ. β´. Ἕνεκεν τοῦ ὀνόματός 
σου ὑπέμεινά σε, Κύριε· ὑπέμεινεν 
ἡ ψυχή μου εἰς τὸν λόγον σου, ἤλ-
πισεν ἡ ψυχή μου ἐπὶ τὸν Κύριον. 

Ποίοις εὐφημιῶν στέμμασιν, ἀ-
ναδήσωμεν Πέτρον καὶ Παῦλον; 
τοὺς διῃρημένους τοῖς σώμασι, καὶ 
ἡνωμένους τῷ Πνεύματι, τοὺς θεο-
κηρύκων πρωτοστάτας· τὸν μέν, ὡς 
τῶν Ἀποστόλων προεξάρχοντα, τὸν 
δέ, ὡς ὑπὲρ τοὺς ἄλλους κοπιάσα-
ντα· τούτους γὰρ ὄντως ἀξίως, ἀ-
θανάτου δόξης, διαδήμασι στεφα-
νοῖ, Χριστὸς ὁ Θεὸς ἡμῶν, ὁ ἔχων 
τὸ μέγα ἔλεος. 

Στίχ. γ´. Ἀπὸ φυλακῆς πρωΐας 
μέχρι νυκτός, ἀπὸ φυλακῆς πρωΐας, 
ἐλπισάτω Ἰσραὴλ ἐπὶ τὸν Κύριον. 

Ποίοις ὑμνῳδιῶν κάλλεσιν, ἀνυ-
μνήσωμεν Πέτρον καὶ Παῦλον; τῆς 
θεογνωσίας τὰς πτέρυγας, τὰς δια-
πτάσας τὰ πέρατα, καὶ πρὸς οὐρα-
νὸν ἀνυψωθείσας· τὰς χεῖρας, Εὐ-
αγγελίου τοῦ τῆς χάριτος, τοὺς πό-
δας, τῆς ἀληθείας τοῦ κηρύγματος, 
τοὺς ποταμοὺς τῆς σοφίας, τοῦ 
Σταυροῦ τὰ κέρατα, δι᾿ ὧν δαιμό-
νων ὀφρύν, Χριστὸς καταβέβληκεν, 
ὁ ἔχων τὸ μέγα ἔλεος. 

Στίχ. δ´. Ὅτι παρὰ τῷ Κυρίῳ τὸ 
ἔλεος, καὶ πολλὴ παρ᾿ αὐτῷ λύτρω-
σις· καὶ αὐτὸς λυτρώσεται τὸν Ἰσ-
ραὴλ ἐκ πασῶν τῶν ἀνομιῶν αὐτοῦ. 

Ποίοις ὑμνῳδιῶν κάλλεσιν, ἀνυ-
μνήσωμεν Πέτρον καὶ Παῦλον; τῆς 
θεογνωσίας τὰς πτέρυγας, τὰς δια-
πτάσας τὰ πέρατα, καὶ πρὸς οὐρα-
νὸν ἀνυψωθείσας· τὰς χεῖρας, Εὐ-
αγγελίου τοῦ τῆς χάριτος, τοὺς πό-
δας, τῆς ἀληθείας τοῦ κηρύγματος, 
τοὺς ποταμοὺς τῆς σοφίας, τοῦ 
Σταυροῦ τὰ κέρατα, δι᾿ ὧν δαιμό-
νων ὀφρύν, Χριστὸς καταβέβληκεν, 
ὁ ἔχων τὸ μέγα ἔλεος. 

Στίχ. έ. Αἰνεῖτε τὸν Κύριον, πάν-
τα τὰ ἔθνη, ἐπαινέσατε αὐτόν, πά-
ντες οἱ λαοί. 

Ποίοις πνευματικοῖς ᾄσμασιν, ἐ-
παινέσωμεν Πέτρον καὶ Παῦλον; τὰ 
τὴν ἀθεότητα σφάττοντα, καὶ μὴ 
ἀμβλυνόμενα στόματα, τῆς φρικτῆς 
τοῦ Πνεύματος μαχαίρας· τὰ Ῥώ-
μης, περιφανῆ ἐγκαλλωπίσματα· τὰ 
πάσης τῆς οἰκουμένης ἐντρυφήμα-
τα· τὰς τῆς καινῆς Διαθήκης, θεο-
γράφους πλάκας, νοουμένας ἃς ἐν 
Σιών, Χριστὸς ἐξεφώνησεν, ὁ ἔχων 
τὸ μέγα ἔλεος. 

Στίχ. Ϛ´. Ὅτι ἐκραταιώθη τὸ ἔλε-
ος αὐτοῦ ἐφ᾿ ἡμᾶς, καὶ ἡ ἀλήθεια 
τοῦ Κυρίου μένει εἰς τὸν αἰῶνα. 

Ποίοις πνευματικοῖς ᾄσμασιν, ἐ-
παινέσωμεν Πέτρον καὶ Παῦλον; τὰ 
τὴν ἀθεότητα σφάττοντα, καὶ μὴ 
ἀμβλυνόμενα στόματα, τῆς φρικτῆς 
τοῦ Πνεύματος μαχαίρας· τὰ Ῥώ-
μης, περιφανῆ ἐγκαλλωπίσματα· τὰ 
πάσης τῆς οἰκουμένης ἐντρυφήμα-
τα· τὰς τῆς καινῆς Διαθήκης, θεο-
γράφους πλάκας, νοουμένας ἃς ἐν 
Σιών, Χριστὸς ἐξεφώνησεν, ὁ ἔχων 
τὸ μέγα ἔλεος. 

Δόξα. Ἦχος δ´. Ἰωάννου Μοναχοῦ. 

Τῷ τριττῷ τῆς ἐρωτήσεως, τῷ 
Πέτρε φιλεῖς με, τὸ τριττὸν τῆς ἀρ-
νήσεως, ὁ Χριστὸς διωρθώσατο· διὸ 
καὶ πρὸς τὸν κρυφιογνώστην ὁ Σί-
μων· Κύριε, πάντα γινώσκεις, τὰ 
πάντα ἐπίστασαι, σὺ οἶδας ὅτι φι-
λῶ σε. Ὅθεν πρὸς αὐτὸν ὁ Σωτήρ· 
ποίμαινε τὰ πρόβατά μου, ποίμαινε 
τὴν ἐκλογάδα μου, ποίμανε τὰ ἀρ-

νία μου, ἃ ἐν τῷ ἰδίῳ αἵματι περι-
εποιησάμην εἰς σωτηρίαν. Αὐτὸν ἱ-
κέτευε, θεομακάριστε Ἀπόστολε, 
δωρηθῆναι ἡμῖν τὸ μέγα ἔλεος. 

Καὶ νῦν. Θεοτοκίον. 
Ὁ διὰ σὲ Θεοπάτωρ προφήτης 

Δαυΐδ, μελῳδικῶς περὶ σοῦ προα-
νεφώνησε, τῷ μεγαλεῖᾳ σοι ποιήσα-
ντι. Παρέστη ἡ Βασίλισσα ἐκ δεξι-
ῶν σου· Σὲ γὰρ μητέρα πρόξενον 
ζωῆς ἀνέδειξεν, ὁ ἀπάτωρ ἐκ σοῦ 
ἐνανθρωπῆσαι εὐδοκήσας Θεός, ἵνα 
τὴν ἑαυτοῦ ἀναπλάσῃ εἰκόνα, φθα-
ρεῖσαν τοῖς πάθεσι, καὶ τὸ πλανη-
θὲν ὀρειάλωτον εὑρὼν πρόβατον, 
τοῖς ὤμοις ἀναλαβών, τῷ Πατρὶ 
προσαγάγῃ, καὶ τῷ ἰδίῳ θελήματι, 
ταῖς οὐρανίαις συνάψῃ Δυνάμεσι, 
καὶ σώσῃ Θεοτόκε, τὸν κόσμον, 
Χριστὸς ὁ ἔχων τὸ μέγα καὶ πλού-
σιον ἔλεος. 

Εἴσοδος. Ὁ προεστὼς ἢ ὁ ἀναγνώστης  
τὴν ἐπιλύχνιον εὐχαριστίαν χῦμα· 

Φῶς ἱλαρὸν ἁγίας δόξης,   ἀθα-
νάτου Πατρός,   οὐρανίου, ἁγίου, 
μάκαρος,   Ἰησοῦ Χριστέ,   ἐλθόντες 
ἐπὶ τὴν ἡλίου δύσιν,   ἰδόντες φῶς 
ἑσπερινόν,   ὑμνοῦμεν Πατέρα, Υἱ-
όν,   καὶ ἅγιον Πνεῦμα, Θεόν.   Ἄ-
ξιόν σε ἐν πᾶσι καιροῖς   ὑμνεῖσθαι 
φωναῖς αἰσίαις,   Υἱὲ Θεοῦ, ζωὴν ὁ 
διδούς·   διὸ ὁ κόσμος σὲ δοξάζει.  

 

 
Τῇ Κυριακῇ ἑσπέρας  

Ἦχος πλ. δ' 
Ἰδοὺ δὴ εὐλογεῖτε τὸν Κύριον, 

πάντες οἱ δοῦλοι Κυρίου. (Δὶς) 

Στίχ. Οἱ ἑστῶτες ἐν οἴκῳ Κυρίου, 
ἐν αὐλαῖς οἴκου Θεοῦ ἡμῶν.  

Ἰδοὺ δὴ εὐλογεῖτε τὸν Κύριον, 
πάντες οἱ δοῦλοι Κυρίου. 

Τῇ Δευτέρᾳ ἑσπέρας 
Ἦχος δ' 

Κύριος εἰσακούσεταί μου ἐν τῷ 
κεκραγέναι με πρὸς αὐτόν. (Δὶς) 

Στίχ. Ἐν τῷ ἐπικαλεῖσθαί με 
εἰσήκουσάς μου, ὁ Θεός της δικαι-
οσύνης μου.  

Κύριος εἰσακούσεταί μου ἐν τῷ 
κεκραγέναι με πρὸς αὐτόν. 

Τῇ Τρίτῃ ἑσπέρας 
Ἦχος α' 

Τὸ ἔλεός σου, Κύριε, κατα-
διώξει με πάσας τὰς ἡμέρας της 
ζωῆς μου. (Δὶς) 

Στίχ. Κύριος ποιμαίνει με καὶ 
οὐδέν με ὑστερήσει.  

Τὸ ἔλεός σου, Κύριε, κατα-
διώξει με πάσας τὰς ἡμέρας της 
ζωῆς μου. 

Τῇ Τετάρτη ἑσπέρας 
Ἦχος πλ. α' 

Ὁ Θεός, ἐν τῷ ὀνόματι σου 
σῶσόν με, καὶ ἐν τῇ δυνάμει σου 
κρινεῖς με. (Δὶς) 

Στίχ. Ὁ Θεὸς εἰσάκουσον τῆς 
προσευχῆς μου.  

Ὁ Θεός, ἐν τῷ ὀνόματι σου 
σῶσόν με, καὶ ἐν τῇ δυνάμει σου 
κρινεῖς με. 

Τῇ Πέμπτῃ ἑσπέρας 
Ἦχος πλ. β' 

Ἡ βοήθειά μου παρὰ Κυρίου, 
τοῦ ποιήσαντος τὸν οὐρανὸν καὶ 
τὴν γῆν. (Δὶς) 

Στίχ. Ἦρα τους ὀφθαλμούς μου 

εἰς τὰ ὄρη, ὅθεν ἥξει ἡ βοήθειά μου.  
Ἡ βοήθειά μου παρὰ Κυρίου, 

τοῦ ποιήσαντος τὸν οὐρανὸν καὶ 
τὴν γῆν. 

Τῇ Παρασκευῇ ἑσπέρας 
Ἦχος βαρὺς 

Ὁ Θεὸς ἀντιλήπτωρ μου εἶ, τὸ 
ἔλεός σου προφθάσει με. (Δὶς) 

Στίχ. Ἐξελοῦ με ἐκ τῶν ἐχθρῶν 
μου, ὁ Θεός.   

Ὁ Θεὸς ἀντιλήπτωρ μου εἶ, τὸ 
ἔλεός σου προφθάσει με. 

 
Εἶτα τὰ Ἀναγνώσματα. 

Καθολικῆς Α´ Ἐπιστολῆς Πέτρου  
τὸ Ἀνάγνωσμα. (ά 3-9). 

Ἀδελφοί, εὐλογητὸς ὁ Θεός, καὶ 
Πατὴρ τοῦ Κυρίου ἡμῶν Ἰησοῦ 
Χριστοῦ, ὁ κατὰ τὸ πολὺ αὐτοῦ ἔ-
λεος, ἀναγεννήσας ἡμᾶς εἰς ἐλπίδα 
ζῶσαν, δι᾿ ἀναστάσεως Ἰησοῦ Χρι-
στοῦ ἐκ νεκρῶν, εἰς κληρονομίαν ἄ-
φθαρτον καὶ ἀμίαντον, καὶ ἀμάρα-
ντον, τετηρημένην ἐν οὐρανοῖς εἰς 
ἡμᾶς τοὺς ἐν δυνάμει Θεοῦ φρου-
ρουμένους διὰ πίστεως, εἰς σωτηρί-
αν ἑτοίμην ἀποκαλυφθῆναι ἐν και-
ρῷ ἐσχάτῳ. Ἐν ᾧ ἀγαλλιᾶσθε, ὀλί-
γον ἄρτι, εἰ δέον ἐστί, λυπηθέντες 
ἐν ποικίλοις πειρασμοῖς, ἵνα τὸ δο-
κίμιον ὑμῶν τῆς πίστεως πολὺ τιμι-
ώτερον χρυσίου τοῦ ἀπολλυμένου, 
διὰ πυρὸς δὲ δοκιμαζομένου, εὑρε-
θῇ εἰς ἔπαινον καὶ τιμὴν καὶ δόξαν, 
ἐν ἀποκαλύψει Ἰησοῦ Χριστοῦ· ὃν 
οὐκ εἰδότες, ἀγαπᾶτε· εἰς ὃν ἄρτι 
μὴ ὁρῶντες, πιστεύοντες δέ, ἀγαλ-
λιᾶσθε χαρᾷ ἀνεκλαλήτῳ καὶ δεδο-
ξασμένη, κομιζόμενοι τὸ τέλος τῆς 
πίστεως ὑμῶν, σωτηρίαν ψυχῶν. 

Καθολικῆς Α´ Ἐπιστολῆς Πέτρου  
τὸ Ἀνάγνωσμα. (ά 13-19). 

Ἀγαπητοί, ἀναζωσάμενοι τὰς ὀ-
σφύας τῆς διανοίας ὑμῶν, νήφον-
τες, τελείως ἐλπίσατε ἐπὶ τὴν φερο-
μένην ὑμῖν χάριν ἐν ἀποκαλύψει Ἰ-
ησοῦ Χριστοῦ· ὡς τέκνα ὑπακοῆς, 
μὴ συσχηματιζόμενοι ταῖς πρότε-
ρον ἐν τῇ ἀγνοίᾳ ὑμῶν ἐπιθυμίαις· 
ἀλλὰ κατὰ τὸν καλέσαντα ἡμᾶς Ἅ-
γιον, καὶ αὐτοὶ ἅγιοι, ἐν πάσῃ ἀνα-
στροφῇ γενήθητε· διότι γέγραπται· 
Ἅγιοι γίνεσθε, ὅτι ἐγὼ Ἅγιός εἰμι. 
Καὶ εἰ Πατέρα ἐπικαλεῖσθε τὸν ἀ-
προσωπολήπτως κρίνοντα κατὰ τὸ 
ἑκάστου ἔργον, ἐν φόβῳ τὸν τῆς 
παροικίας ὑμῶν χρόνον ἀναστρά-
φητε, εἰδότες, ὅτι οὐ φθαρτοῖς, ἀρ-
γυρίῳ ἢ χρυσίῳ ἐλυτρώθητε ἐκ τῆς 
ματαίας ὑμῶν ἀναστροφῆς πατρο-
παραδότου, ἀλλὰ τιμίῳ αἵματι, ὡς 
ἀμνοῦ ἀμώμου καὶ ἀσπίλου Χρι-
στοῦ. 

Καθολικῆς Α´ Ἐπιστολῆς Πέτρου  
τὸ Ἀνάγνωσμα. (β´ 11-24). 

Ἀγαπητοί, παρακαλῶ ὑμᾶς, ὡς 
παροίκους καὶ παρεπιδήμους, ἀπέ-
σχεσθαι τῶν σαρκικῶν ἐπιθυμιῶν, 
αἵτινες στρατεύονται κατὰ τῆς ψυ-
χῆς, τὴν ἀναστροφὴν ὑμῶν ἔχοντες 
καλὴν ἐν τοῖς ἔθνεσιν, ἵνα, ἐν ᾧ κα-
ταλαλοῦσιν ὑμῶν ὡς κακοποιῶν, ἐκ 
τῶν καλῶν ἔργων ἐποπτεύσαντες, 
δοξάσωσι τὸν Θεὸν ἐν ἡμέρᾳ ἐπι-
σκοπῆς. Ὑποτάγητε οὖν πάσῃ ἀν-
θρωπίνῃ κτίσει διὰ τὸν Κύριον, εἴτε 
Βασιλεῖ, ὡς ὑπερέχοντι, εἴτε Ἡγε-
μόσιν, ὡς δι᾿ αὐτοῦ πεμπομένοις εἰς 
ἐκδίκησιν μὲν κακοποιῶν, ἔπαινον 
δὲ ἀγαθοποιῶν· ὅτι οὕτως ἐστὶ τὸ 

θέλημα τοῦ Θεοῦ, ἀγαθοποιοῦντας 
φιμοῦν τὴν τῶν ἀφρόνων ἀνθρώ-
πων ἀγνωσίαν· ὡς ἐλεύθεροι, καὶ 
μὴ ὡς ἐπικάλυμμα ἔχοντες τῆς κα-
κίας τὴν ἐλευθερίαν, ἀλλ᾿ ὡς δοῦλοι 
Θεοῦ. Πάντας τιμήσατε, τὴν ἀδελ-
φότητα ἀγαπᾶτε, τὸν Θεὸν φοβεῖ-
σθε, τὸν Βασιλέα τιμᾶτε. Οἱ οἰκέται 
ὑποτασσόμενοι ἐν παντὶ φόβῳ τοῖς 
δεσπόταις, οὐ μόνον τοῖς ἀγαθοῖς 
καὶ ἐπιεικέσιν, ἀλλὰ καὶ τοῖς σκο-
λιοῖς. Τοῦτο γὰρ χάρις, εἰ διὰ συ-
νείδησιν Θεοῦ ὑποφέρει τις λύπας, 
πάσχων ἀδίκως. Ποῖον γὰρ κλέος, 
εἰ ἁμαρτάνοντες καὶ κολαφιζόμενοι 
ὑπομενεῖτε; ἀλλ᾿ εἰ ἀγαθοποιοῦντες 
καὶ πάσχοντες ὑπομενεῖτε, τοῦτο 
χάρις παρὰ Θεῷ. Εἰς τοῦτο γὰρ ἐ-
κλήθητε, ὅτι καὶ Χριστὸς ἔπαθεν ὑ-
πὲρ ὑμῶν, ὑμῖν ὑπολιμπάνων ὑπο-
γραμμὸν ἵνα ἐπακολουθήσητε τοῖς 
ἴχνεσιν αὐτοῦ· ὃς ἁμαρτίαν οὐκ ἐ-
ποίησεν, οὐδὲ εὑρέθη δόλος ἐν τῷ 
στόματι αὐτοῦ· ὃς λοιδορούμενος, 
οὐκ ἀντελοιδόρει, πάσχων οὐκ ἠ-
πείλει, παρεδίδου δὲ τῷ κρίνοντι 
δικαίως· ὃς τὰς ἁμαρτίας ἡμῶν αὐ-
τὸς ἀνήνεγκεν ἐν τῷ σώματι αὐτοῦ 
ἐπὶ τὸ ξύλον, ἵνα ταῖς ἁμαρτίαις ἀ-
πογενόμενοι, τῇ δικαιοσύνῃ ζήσω-
μεν. 

Εἴπωμεν πάντες ἐξ ὅλης τῆς ψυ-
χῆς καὶ ἐξ ὅλης τῆς διανοίας ἡμῶν 
εἴπωμεν. 

Κύριε, ἐλέησον (ἅπαξ). 
Κύριε παντοκράτορ ὁ Θεός τῶν 

πατέρων ἡμῶν, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἅπαξ). 
Ἐλέησον ἡμᾶς ὁ Θεὸς κατὰ τὸ 

μέγα ἒλεός Σου, δεόμεθά Σου, 
ἐπάκουσον καὶ ἐλέησον. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τοῦ Ἀρχιεπι-

σκόπου ἡμῶν (δεῖνος).  
 Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν ἀδελφῶν 

ἡμῶν, τῶν ἱερέων, ἱερομονάχων, ἱε-
ροδιακόνων καὶ μοναχῶν, καὶ 
πάσης τῆς ἐν Χριστῷ ἡμῶν ἀδελ-
φότητος.  

Κύριε, ἐλέησον (ἐκ τρίτου). 
Ἔτι δεόμεθα ὑπὲρ ἐλέους, ζωῆς, 

εἰρήνης, ὑγείας, σωτηρίας, ἐπι-
σκέψεως, συγχωρήσεως καὶ 
ἀφέσεως τῶν ἁμαρτιῶν τῶν 
δούλων τοῦ Θεοῦ, πάντων τῶν 
εὐσεβῶν καὶ ὀρθοδόξων χρι-
στιανῶν, τῶν κατοικούντων καὶ πα-
ρεπιδημούντων ἐν τῇ (κώμῃ, πόλει) 
ταύτῃ, τῶν ἐνοριτῶν, ἐπιτρόπων, 
συνδρομητῶν καὶ ἀφιερωτῶν τοῦ 
ἁγίου ναοῦ τούτου. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν μα-

καρίων καὶ ἀοιδίμων κτιτόρων τῆς 
ἁγίας Ἐκκλησίας ταύτης, καὶ ὑπὲρ 
πάντων τῶν προαναπαυσαμένων 
πατέρων καὶ ἀδελφῶν ἡμῶν, τῶν 
ἐνθάδε εὐσεβῶς, κειμένων, καὶ 
ἁπανταχοῦ ὀρθοδόξων. 

Κύριε, ἐλέησον (ἐκ τρίτου). 
Ἔτι δεόμεθα ὑπὲρ τῶν καρπο-

φορούντων καὶ καλλιεργούντων ἐν 
τῷ ἁγίῳ καὶ πανσέπτῳ ναῷ τούτῳ, 
κοπιώντων, ψαλλόντων καὶ ὑπὲρ 
τοῦ περιεστῶτος λαοῦ, τοῦ ἀπεκ-
δεχομένου τὸ παρὰ Σοῦ μέγα καὶ 
πλούσιον ἔλεος.  

Κύριε, ἐλέησον (ἅπαξ).  
Ὅτι ἐλεήμων καὶ φιλάνθρωπος 

Θεὸς ὑπάρχεις, καὶ σοὶ τὴν δόξαν 
ἀναπέμπομεν, τῷ Πατρὶ καὶ τῷ Υἱῷ 
καὶ τῷ Ἁγίῳ Πνεύματι, νῦν καὶ ἀεὶ 
καὶ εἰς τοὺς αἰῶνας τῶν αἰώνων.  

Ὁ Προεστὼς ἢ ὁ Ἀναγνώστης:  
Ἀμήν.  
Καταξίωσον, Κύριε, ἐν τῇ 

ἑσπέρᾳ ταύτῃ, ἀναμαρτήτους φυ-
λαχθῆναι ἡμᾶς.  

Εὐλογητὸς εἶ, Κύριε, ὁ Θεὸς τῶν 
Πατέρων ἡμῶν, καὶ αἰνετὸν καὶ δε-
δοξασμένον τὸ ὄνομά σου εἰς τοὺς 
αἰῶνας. Ἀμήν.  

Γένοιτο, Κύριε, τὸ ἔλεός σου ἐφ’ 
ἡμᾶς, καθάπερ ἠλπίσαμεν ἐπὶ σέ. 
Εὐλογητὸς εἶ, Κύριε, δίδαξόν με τὰ 
δικαιώματά σου.  

Εὐλογητὸς εἶ, Δέσποτα, συνέτι-
σόν με τὰ δικαιώματά σου.  

Εὐλογητὸς εἶ, Ἅγιε, φώτισόν με 
τοῖς δικαιώμασί σου.  

Κύριε, τὸ ἔλεός σου εἰς τὸν 
αἰῶνα, τὰ ἔργα τῶν χειρῶν σου μὴ 
παρίδῃς.  

Σοὶ πρέπει αἶνος, σοὶ πρέπει 
ὕμνος, σοὶ δόξα πρέπει, τῷ Πατρὶ 
καὶ τῷ Υἱῷ καὶ τῷ Ἁγίῳ Πνεύματι, 
νῦν καὶ ἀεὶ καὶ εἰς τοὺς αἰῶνας τῶν 
αἰώνων. Ἀμήν. 

Ὁ Διάκονος: Πληρώσωμεν τὴν 
ἑσπερινὴν δέησιν ἡμῶν τῷ Κυρίῳ. 

Κύριε, ἐλέησον.  
Ἀντιλαβοῦ, σῶσον, ἐλέησον καὶ 

διαφύλαξον ἡμᾶς, ὁ Θεός, τῇ Σῇ 
χάριτι. 

Κύριε, ἐλέησον.  
Τὴν ἑσπέραν πᾶσαν, τελείαν, 

ἁγίαν, εἰρηνικὴν καὶ ἀναμάρτητον, 
παρά τοῦ Κυρίου, αἰτησώμεθα. 

Παράσχου Κύριε. 
Ἄγγελον εἰρήνης, πιστὸν 

ὁδηγόν, φύλακα τῶν ψυχῶν καὶ τῶν 
σωμάτων ἡμῶν, παρά τοῦ Κυρίου 
αἰτησώμεθα. 

Παράσχου Κύριε.   
Συγγνώμην καὶ ἄφεσιν τῶν 

ἁμαρτιῶν καὶ τῶν πλημμελημάτων 
ἡμῶν, παρά τοῦ Κυρίου αἰτη-
σώμεθα. 

Παράσχου Κύριε. 
Τὰ καλὰ καὶ συμφέροντα ταῖς 

ψυχαῖς ἡμῶν καὶ εἰρήνην τῷ κόσμῳ, 
παρά τοῦ Κυρίου αἰτησώμεθα. 

Παράσχου Κύριε. 
Τὸν ὑπόλοιπον χρόνον τῆς ζωῆς 

ἡμῶν ἐν εἰρήνῃ καὶ μετανοίᾳ 
ἐκτελέσαι, παρά τοῦ Κυρίου αἰτη-
σώμεθα.  

Παράσχου Κύριε. 
Χριστιανὰ τὰ τέλη τῆς ζωῆς 

ἡμῶν, ἀνώδυνα, ἀνεπαίσχυντα, 
εἰρηνικά, καὶ καλὴν ἀπολογίαν τὴν 
ἐπί τοῦ φοβεροῦ βήματος τοῦ Χρι-
στοῦ αἰτησώμεθα. 

Παράσχου Κύριε. 
Τῆς Παναγίας, ἀχράντου, ὑπε-

ρευλογημένης, ἐνδόξου Δεσποίνης 
ἡμῶν Θεοτόκου καὶ ἀειπαρθένου 
Μαρίας, μετὰ πάντων τῶν Ἁγίων 
μνημονεύσαντες, ἑαυτοὺς καὶ 
ἀλλήλους καὶ πᾶσαν τὴν ζωὴν ἡμῶν 
Χριστῷ τῷ Θεῷ παραθώμεθα. 

Σοὶ, Κύριε. Ὅτι ἀγαθὸς καὶ 
φιλάνθρωπος Θεὸς ὑπάρχεις, καὶ 
σοί τὴν δόξαν ἀναπέμπομεν, τῷ 
Πατρὶ καὶ τῷ Υἱῷ καὶ τῷ Ἁγίῳ 

Πνεύματι, νῦν καὶ ἀεὶ καὶ εἰς τοὺς 
αἰῶνας τῶν αἰώνων.  

Ὁ Χορός: Ἀμήν. 
Εἰρήνη πᾶσι.  
Καὶ τῷ πνεύματί σου. 
Τὰς κεφαλὰς ἡμῶν τῷ Κυρίῳ 

κλίνωμεν.  
Σοὶ, Κύριε. 
Κύριε, ὁ Θεὸς ἡμῶν, ὁ κλίνας 

οὐρανοὺς καὶ καταβὰς ἐπὶ σωτηρίᾳ 
τοῦ γένους τῶν ἀνθρώπων, ἔπιδε 
ἐπὶ τοὺς δούλους σου καὶ ἐπὶ τὴν 
κληρονομίαν σου. Σοὶ γὰρ τῷ φο-
βερῷ καὶ φιλανθρώπῳ κριτῇ, οἱ σοὶ 
δοῦλοι ὑπέκλιναν τὰς κεφαλάς, 
τοὺς δὲ αὐτῶν ὑπέταξαν αὐχένας; 
οὐ τὴν ἐξ ἀνθρώπων ἀναμένοντες 
βοήθειαν, ἀλλὰ τὸ σὸν περιμένοντες 
ἔλεος, καὶ τὴν σὴν ἀπεκδεχόμενοι 
σωτηρίαν, οὓς διαφύλαξον ἐν παντὶ 
καιρῷ, καὶ κατὰ τὴν παροῦσαν 
ἑσπέραν καὶ τὴν προσιοῦσαν 
νύκτα, ἀπὸ παντὸς ἐχθροῦ, ἀπὸ 
πάσης ἀντικειμένης ἐνεργίας δια-
βολικῆς, καὶ διαλογισμῶν ματαίων 
καὶ ἐνθυμήσεων πονηρῶν. 

Εἴη τὸ κράτος τῆς βασιλείας σου 
εὐλογημένον καὶ δεδοξασμένον, 
τοῦ Πατρὸς καὶ τοῦ Υἱοῦ καὶ τοῦ 
Ἁγίου Πνεύματος, νῦν καὶ ἀεὶ καὶ 
εἰς τοὺς αἰῶνας τῶν αἰώνων.* * * 

Εἰς τὴν Λιτήν, Ἰδιόμελα. 
Ἦχος β´. 

Δεῦρο δή μοι σήμερον, τὸ τῶν 
πιστῶν εὐθύμως καλλιέρημα, χορο-
στατήσαντες ἅμα, τοὺς τῆς χάριτος 
ἐκλόγους ὑφάντας, Πέτρον καὶ 
Παῦλον, πρέπουσιν ἐγκωμίοις στε-
φανώσωμεν· ὅτι ἀφθόνως πᾶσι τὸν 

λόγον κατασπείραντες, σὺν τούτοις 
καὶ τὴν χάριν τοῦ Πνεύματος κατε-
πλούτησαν· καὶ τῆς ἀληθινῆς ἀμπέ-
λου ὑπάρχοντες κλήματα, βότρυν 
ἡμῖν πέπειρον ἐδομήσαντο, εὐφραί-
νοντα τὰς καρδίας ἡμῶν. Πρὸς οὓς 
βοήσωμεν, ἀνακεκαλυμμένῳ προ-
σώπῳ, καὶ καθαρῷ συνειδότι, λέγο-
ντες· Χαίρετε πορθμευταὶ τῶν ἀλό-
γων, καὶ ὑπουργοὶ τῶν ἐν λόγῳ. 
Χαίρετε τοῦ παντὸς ποιητοῦ καὶ 
κηδεμόνος ἐκλόγια τερπνά. Χαίρε-
τε πρόξενοι τῶν ἀγαθῶν, καὶ διῶ-
κται τῶν δολερῶν. Οὓς ἱκετεύσω-
μεν πρεσβεύειν ἀεί, εἰρήνην σταθη-
ρὰν τῷ κόσμῳ δωρήσασθαι, πρὸς 
τὸν Κτίστην καὶ Διδάσκαλον, καὶ 
ταῖς ψυχαῖς ἡμῶν τὸ μέγα ἔλεος. 

Ὁ αὐτός. Ἀρσενίου. 

Τοὺς Μαθητὰς τοῦ Χριστοῦ, καὶ 
θεμελίους τῆς Ἐκκλησίας, τοὺς ἀ-
ληθεῖς στύλους καὶ βάσεις, καὶ σάλ-
πιγγας ἐνθέους, τῶν τοῦ Χριστοῦ 
δογμάτων καὶ παθημάτων, τοὺς κο-
ρυφαίους Πέτρον καὶ Παῦλον, ἅπας 
ὁ κόσμος ὡς προστάτας εὐφημήσω-
μεν. Οὗτοι γὰρ διαδραμόντες τὸ 
κλίτος ὅλον τῆς γῆς, ὥσπερ ἀρότρῳ 
ἔσπειραν τὴν πίστιν, καὶ πᾶσι τὴν 
θεογνωσίαν κατέβλυσαν, τῆς Τριά-
δος δεικνύντες λόγον. Ὦ Πέτρε, πέ-
τρα καὶ κρηπίς, καὶ Παῦλε, σκεῦος 
ἐκλογῆς· οἳ καὶ ζευκτοὶ βόες τοῦ 
Χριστοῦ, πάντας εἵλκυσαν πρὸς τὴν 
θεογνωσίαν, ἔθνη πόλεις τε καὶ νή-
σους. Ἑβραίους δὲ πάλιν πρὸς τὸν 
Χριστὸν ἐπανήγαγον, καὶ πρεσβεύ-
ουσι τοῦ σωθῆναι τὰς ψυχὰς ἡμῶν. 

Ὁ αὐτός. Γερμανοῦ. 

Πέτρε κορυφαῖε τῶν ἐνδόξων Ἀ-
ποστόλων, ἡ πέτρα τῆς πίστεως, 
καὶ Παῦλε θεσπέσιε, τῶν Ἁγίων 
Ἐκκλησιῶν ὁ ῥήτωρ καὶ φωστήρ, 
τῷ θείῳ θρόνῳ παριστάμενοι, ὑπὲρ 
ἡμῶν Χριστῷ πρεσβεύσατε. 

Ὁ αὐτός. 
Παῦλε, στόμα Κυρίου, ἡ κρηπὶς 

τῶν δογμάτων, ὁ ποτὲ μὲν διώκτης 
Ἰησοῦ τοῦ Σωτῆρος, νῦν δὲ καὶ 
πρωτόθρονος, τῶν Ἀποστόλων γε-
νόμενος μακάριε· ὅθεν ἄῤῥητα εἶ-
δες σοφέ, ἕως τρίτου οὐρανοῦ ἀνα-
βάς, καὶ ἔκραζες· Δεῦτε σὺν ἐμοί, 
καὶ τῶν ἀγαθῶν μὴ ὑστερηθῶμεν. 

Ἦχος γ´. Ἰωάννου Μοναχοῦ. 
Οἱ τῆς ἄνω Ἱερουσαλὴμ πολῖται, 

ἡ πέτρα τῆς πίστεως, ὁ ῥήτωρ τῆς 
Ἐκκλησίας τοῦ Χριστοῦ, ἡ τῆς Τρι-
άδος δυάς, τοῦ κόσμου οἱ σαγηνευ-
ταί, καταλιπόντες σήμερον τὰ ἐπὶ 
γῆς, ἐπορεύθησαν ἐν ἀθλήσει πρὸς 
Θεόν, καὶ πρεσβεύουσιν αὐτῷ ἐν 
παῤῥησίᾳ, τοῦ σωθῆναι τὰς ψυχὰς 
ἡμῶν. 

Δόξα. Ἦχος πλ. α´. Βυζαντίου. 
Ἡ σοφία τοῦ Θεοῦ, ὁ συναΐδιος 

Λόγος τοῦ Πατρός, καθὼς ἐν Εὐαγ-
γελίοις προέφη, τὰ ἔμφορτα κλήμα-
τα, ὑμεῖς ἐστε πανεύφημοι Ἀπό-
στολοι, οἱ τὸν βότρυν τὸν πέπειρον 
καὶ τερπνόν, ἐν τοῖς κλάδοις ὑμῶν 
φέροντες, ὃν οἱ πιστοὶ ἐσθίοντες, ἐ-
πιστοιχοῦμεν γεῦσιν πρὸς εὐφρό-
συνον. Πέτρε, ἡ πέτρα τῆς πίστεως, 
καὶ Παῦλε, καύχημα τῆς οἰκουμέ-
νης, στηρίξατε ποίμνην, ἣν ἐκτήσα-
σθε διδαχαῖς ὑμῶν. 

Καὶ νῦν. Θεοτοκίον. 

Μακαρίζομέν σε Θεοτόκε Παρ-
θένε, καὶ δοξάζομέν σε οἱ πιστοὶ 
κατὰ χρέος, τὴν πόλιν τὴν ἄσειστον, 
τὸ τεῖχος τὸ ἄῤῥηκτον, τὴν ἀῤῥαγῆ 
προστασίαν, καὶ καταφυγὴν τῶν 
ψυχῶν ἡμῶν. 

Εἰς τὸν Στίχον, Στιχηρὰ Ἰδιόμελα. 
Ἦχος ά.  Ἀνδρέου Κρήτης. 

Τὰ κατὰ πόλιν δεσμὰ καὶ τὰς 
θλίψεις σου, τίς διηγήσεται, ἔνδοξε 
Ἀπόστολε Παῦλε; ἢ τίς παραστήσει 
τοὺς ἀγῶνας καὶ τοὺς κόπους σου, 
οὓς ἐκοπίασας ἐν τῷ Εὐαγγελίῳ 
τοῦ Χριστοῦ, ἵνα πάντας κερδήσῃς, 
καὶ Χριστῷ προσαγάγῃς τὴν Ἐκ-
κλησίαν; Ἀλλὰ ταύτην αἴτησαι, φυ-
λάττειν τὴν καλήν σου ὁμολογίαν, 
μέχρι τελευταίας ἀναπνοῆς, Παῦλε 
Ἀπόστολε, καὶ διδάσκαλε τῶν Ἐκ-
κλησιῶν. 

Στίχ. Εἰς πᾶσαν τὴν γῆν ἐξῆλθεν 
ὁ φθόγγος αὐτοῦ, καὶ εἰς τὰ πέρα-
τα τῆς οἰκουμένης τὰ ῥήματα αὐ-
τοῦ. 

Τὰ κατὰ πόλιν δεσμὰ καὶ τὰς 
θλίψεις σου, τίς διηγήσεται, ἔνδοξε 
Ἀπόστολε Παῦλε; τοὺς κόπους, 
τοὺς μόχθους, τὰς ἀγρυπνίας, τὰς 
ἐν λιμῷ καὶ δίψει κακοπαθείας, τὰς 
ἐν ψύχει καὶ γυμνότητι, τὴν σαργά-
νην, τοὺς ῥαβδισμούς, τοὺς λιθα-
σμούς, τὴν περίοδον, τὸν βυθόν, τὰ 
ναυάγια; Θέατρον ἐγένου καὶ Ἀγ-
γέλοις καὶ ἀνθρώποις. Πάντα οὖν 
ὑπέμεινας ἐν τῷ ἐνδυναμοῦντί σε 
Χριστῷ, ἵνα κόσμον κερδήσῃς, ἐν 
Χριστῷ Ἰησοῦ τῷ Κυρίῳ σου. Διὸ 
δυσωποῦμέν σε, οἱ τελοῦντες τὴν 
μνήμην σου πιστῶς, ἀδιαλείπτως ἱ-

κέτευε, τοῦ σωθῆναι τὰς ψυχὰς ἡ-
μῶν. 

Στίχ. Οἱ οὐρανοὶ διηγοῦνται δό-
ξαν Θεοῦ, ποίησιν δὲ χειρῶν αὐτοῦ 
ἀναγγέλλει τὸ στερέωμα. 

Τοὺς φωστῆρας τοὺς μεγάλους 
τῆς Ἐκκλησίας, Πέτρον καὶ Παῦλον 
εὐφημήσωμεν· ὑπὲρ ἥλιον γὰρ ἔ-
λαμψαν, ἐν τῷ τῆς πίστεως στερε-
ώματι, καὶ τὰ ἔθνη ταῖς ἀκτῖσι τοῦ 
κηρύγματος, ἐκ τῆς ἀγνοίας εἰς τὴν 
θείαν γνῶσιν ἐπανήγαγον. Ὁ μὲν 
τῷ σταυρῷ προσηλωθείς, πρὸς οὐ-
ρανὸν τὴν πορείαν ἐποιήσατο, ἔνθα 
τῆς βασιλείας, παρὰ Χριστοῦ τὰς 
κλεῖς ἐγκεχείριστο· ὁ δὲ τῷ ξίφει ἀ-
ποτμηθείς, πρὸς τὸν Σωτῆρα ἐκδη-
μήσας ἐπαξίως μακαρίζεται· καὶ 
ἀμφότεροι τὸν Ἰσραὴλ καταγγέλ-
λουσιν, ὡς εἰς αὐτὸν τὸν Κύριον, 
χεῖρας ἀδίκως ἐκτείναντα· Διὸ εὐ-
χαῖς αὐτῶν Χριστὲ ὁ Θεὸς ἡμῶν, 
τοὺς καθ᾿ ἡμῶν κατάβαλε, καὶ τὴν 
ὀρθόδοξον πίστιν κράτυνον, ὡς φι-
λάνθρωπος. 

Δόξα. Ἦχος πλ. β´. Ἐφραὶμ Καρί-
ας. 

Ἑορτὴ χαρμόσυνος, ἐπέλαμψε 
τοῖς πέρασι σήμερον, ἡ πάνσεπτος 
μνήμη τῶν σοφωτάτων Ἀποστόλων, 
καὶ κορυφαίων Πέτρου καὶ Παύ-
λου· διὸ καὶ ἡμεῖς ἀδελφοί, ἐν ᾠ-
δαῖς καὶ ὕμνοις ἑορτάσωμεν φαι-
δρῶς τὴν πανσεβάσμιον ταύτην ἡ-
μέραν, λέγοντες· Χαῖρε, Πέτρε Ἀ-
πόστολε, καὶ γνήσιε φίλε, τοῦ σοῦ 
διδασκάλου Χριστοῦ τοῦ Θεοῦ ἡ-
μῶν. Χαῖρε, Παῦλε παμφίλτατε, 
καὶ κήρυξ τῆς πίστεως, καὶ διδά-
σκαλε τῆς οἰκουμένης. Ὡς ἔχον 

παῤῥησίαν, ζεῦγος ἁγιόλεκτον, 
Χριστὸν τὸν Θεὸν ἡμῶν ἱκετεύσατε, 
σωθῆναι τὰς ψυχὰς ἡμῶν. 

Καὶ νῦν. Ἦχος πλ. β' Θεοτοκίον. 
Θεοτόκε, σὺ εἶ ἡ ἄμπελος ἡ ἀλη-

θινή, ἡ βλαστήσασα τὸν καρπὸν τῆς 
ζωῆς· σὲ ἱκετεύομεν· Πρέσβευε Δέ-
σποινα, μετὰ τῶν Ἀποστόλων, καὶ 
πάντων τῶν Ἁγίων, ἐλεηθῆναι τὰς 
ψυχὰς ἡμῶν.  

ΙΕΡΕΥΣ: Νῦν ἀπολύεις τὸν 
δοῦλόν σου, Δέσποτα, κατὰ τὸ 
ῥῆμά σου, ἐν εἰρήνῃ, ὅτι εἶδον οἱ 
ὀφθαλμοί μου τὸ σωτήριόν σου, ὃ 
ἡτοίμασας κατὰ πρόσωπον πάντων 
τῶν λαῶν, φῶς εἰς ἀποκάλυψιν 
ἐθνῶν, καὶ δόξαν λαοῦ σου Ἰσραήλ. 

Ὁ Ἀναγνώστης: Ἅγιος ὁ Θεός, 
Ἅγιος Ἰσχυρός, Ἅγιος Ἀθάνατος, 
ἐλέησον ἡμᾶς. (ἐκ γ΄).  

Δόξα Πατρὶ... Καὶ νῦν...  
Παναγία Τριάς, ἐλέησον ἡμᾶς.  
Κύριε, ἱλάσθητι ταῖς ἁμαρτίαις 

ἡμῶν,  
Δέσποτα, συγχώρησον τὰς 

ἀνομίας ἡμῖν.  
Ἅγιε, ἐπίσκεψαι καὶ ἴασαι τὰς 

ἀσθενείας ἡμῶν, ἕνεκεν τοῦ 
ὀνόματός σου.  

Κύριε, ἐλέησον, Κύριε, ἐλέησον, 
Κύριε, ἐλέησον.  

Δόξα Πατρὶ... Καὶ νῦν...  
Πάτερ ἡμῶν ὁ ἐν τοῖς οὐρανοῖς, 

ἁγιασθήτω τὸ ὄνομά σου, ἐλθέτω ἡ 
βασιλεία σου, γενηθήτω τὸ θέλημά 
σου, ὡς ἐν οὐρανῷ, καὶ ἐπὶ τῆς γῆς. 
Τὸν ἄρτον ἡμῶν τὸν ἐπιούσιον δὸς 
ἡμῖν σήμερον, καὶ ἄφες ἡμῖν τὰ 
ὀφειλήματα ἡμῶν, ὡς καὶ ἡμεῖς 

ἀφίεμεν τοῖς ὀφειλέταις ἡμῶν, καὶ 
μὴ εἰσενέγκῃς ἡμᾶς εἰς πειρασμόν, 
ἀλλὰ ῥῦσαι ἡμᾶς ἀπὸ τοῦ πονηροῦ. 
ὁ ἱερεὺς: Ὅτι σοῦ ἐστὶν ἡ βασιλεία 
καὶ ἡ δύναμις καὶ ἡ δόξα τοῦ Πα-
τρὸς καὶ τοῦ Υἱοῦ καὶ τοῦ Ἁγίου 
Πνεύματος, νῦν καὶ ἀεὶ καὶ εἰς τοὺς 
αἰῶνας τῶν αἰώνων.  

ΧΟΡΟΣ: Ἀμήν.  
ὁ ἱερεὺς: Ὅτι σοῦ ἐστὶν ἡ βασιλεία 

καὶ ἡ δύναμις καὶ ἡ δόξα τοῦ Πα-
τρὸς καὶ τοῦ Υἱοῦ καὶ τοῦ Ἁγίου 
Πνεύματος, νῦν καὶ ἀεὶ καὶ εἰς τοὺς 
αἰῶνας τῶν αἰώνων.  

ΧΟΡΟΣ: Ἀμήν.  
Ἀπολυτίκιον τῶν Ἀποστόλων.  

Ἦχος δ´. 
Οἱ τῶν Ἀποστόλων πρωτόθρονοι, 

καὶ τῆς οἰκουμένης διδάσκαλοι, τῷ 
Δεσπότῃ τῶν ὅλων πρεσβεύσατε, 
εἰρήνην τῇ οἰκουμένῃ δωρήσασθαι, 
καὶ ταῖς ψυχαῖς ἡμῶν τὸ μέγα ἔλε-
ος. 

Δόξα. Καὶ νῦν. Θεοτοκίον. 
Τὸ ἀπ᾿ αἰῶνος ἀπόκρυφον, καὶ 

Ἀγγέλοις ἄγνωστον μυστήριον, διὰ 
σοῦ Θεοτόκε, τοῖς ἐπὶ γῆς πεφανέ-
ρωται· Θεός, ἐν ἀσυγχύτῳ ἑνώσει 
σαρκούμενος, καὶ Σταυρὸν ἑκουσί-
ως ὑπὲρ ἡμῶν καταδεξάμενος· δι᾿ 
οὗ ἀναστήσας τὸν Πρωτόπλαστον, 
ἔσωσεν ἐκ θανάτου τὰς ψυχὰς ἡ-
μῶν. 

Ἀπόλυσις 
ΙΕΡΕΥΣ: Σοφία!  

Ὁ Ἀναγνώστης: Εὐλόγησον.  
ΙΕΡΕΥΣ: Ὁ ὤν εὐλογητὸς Χρι-

στὸς ὁ Θεὸς ἡμῶν πάντοτε νῦν καὶ 

ἀεὶ καὶ εἰς τούς αἰῶνας τῶν αἰώ-
νων.Ἀμήν.  

Ὁ Ἀναγνώστης: Στερεώσαι, Κύριος 
ὁ Θεός, τὴν ἁγίαν ἀμώμητον πίστιν 
τῶν εὐσεβῶν καὶ ὀρθοδόξων Χρι-
στιανῶν, σὺν τῇ ἁγίᾳ αὐτοῦ Ἐκκλη-
σίᾳ καὶ τῇ χώρᾳ, νήσῳ, κώμη, Μη-
τροπόλει, Ἐνορία ταύτῃ εἰς αἰῶνας 
αἰώνων. Ἀμήν.  

ΙΕΡΕΥΣ: Ὑπεραγία Θεοτόκε 
σῶσον ἡμᾶς.  

Ὁ Ἀναγνώστης: Τὴν τιμιωτέραν 
τῶν Χερουβείμ, καὶ ἐνδοξοτέραν 
ἀσυγκρίτως τῶν Σεραφείμ, τὴν 
ἀδιαφθόρως Θεὸν Λόγον τεκοῦσαν, 
τὴν ὄντως Θεοτόκον, σὲ μεγαλύνο-
μεν.  

ΙΕΡΕΥΣ: Δόξα σοι ὁ Θεός, ἡ 
ἐλπὶς ἡμῶν, Κύριε, δόξα Σοι.  

Ὁ Ἀναγνώστης: Δόξα Πατρὶ καὶ 
Υἱῷ καὶ Ἁγίω Πνεύματι, καὶ νῦν καὶ 
ἀεὶ καὶ εἰς τοὺς αἰῶνας τῶν αἰώ-
νων. Ἀμήν. Κύριε ἐλέησον, Κύριε 
ἐλέησον, Κύριε ἐλέησον. Πάτερ 
Ἅγιε εὐλόγησον.  

ΙΕΡΕΥΣ: Χριστὸς ὁ ἀληθινὸς 
Θεὸς ἡμῶν, ταῖς πρεσβείαις τῆς πα-
ναχράντου καὶ παναμώμου ἁγίας 
αὐτοῦ Μητρός· δυνάμει τοῦ τιμίου 
καὶ ζωοποιοῦ Σταυροῦ· προστασί-
αις τῶν τιμίων, ἐπουρανίων δυνά-
μεων ἀσωμάτων· ἱκεσίαις τοῦ τι-
μίου καὶ ἐνδόξου, προφήτου προ-
δρόμου καὶ βαπτιστοῦ Ἰωάννου· 
τῶν ἁγίων, ἐνδόξων καὶ πανευφή-
μων ἀποστόλων, τῶν ἁγίων ἐνδό-
ξων καὶ καλλινίκων μαρτύρων· τῶν 
ὁσίων καὶ θεοφόρων πατέρων 
ἡμῶν· τοῦ ἁγίου (τοῦ ναοῦ)· τῶν 

ἁγίων καὶ δικαίων θεοπατόρων 
Ἰωακεὶμ καὶ Ἄννης· τοῦ ἁγίου(τῆς 
ἡμέρας), οὖ καὶ τὴν μνήμην ἐπιτε-
λοῦμεν,  καὶ πάντων τῶν ἁγίων, 
ἐλεήσαι καὶ σώσαι ἡμᾶς, ὡς ἀγαθὸς 
καὶ φιλάνθρωπος.  

ΙΕΡΕΥΣ: Δι’ εὐχῶν τῶν ἁγίων 
πατέρων ἡμῶν, Κύριε Ἰησοῦ Χρι-
στέ, ὁ Θεὸς ἡμῶν, ἐλέησον καὶ 
σῶσον ἡμᾶς. 

Ὁ Ἀναγνώστης: Ἀμήν. 
 

Ἡ Μεταφορὰ Κειμένων   
Καλλιτεχνικὴ ἐπιμέλεια 

ἔγινε ἀπὸ τὸν Βασίλειο Κιαμηλίδη 
Ἱεροψάλτη 

 στὸν Ι.Ν. Ἁγίου Γεωργίου  
Κουλούρας Βέροιας. 

 
 
 
 
 
 
 
 
 
 

 
 
 
 
 

 


